
KUHUSU TEA

Mamlaka ya Elimu Tanzania (TEA) 
ni Taasisi ya umma iliyoanzishwa kwa 
Sheria ya Bunge ya Mfuko wa Elimu 
Na. 8 ya 2001 chini ya kifungu cha 5 
(1) ili kuratibu na kusimamia Mfuko 
wa Elimu, ulioanzishwa kwa sheria 
hiyo hiyo.  Sheria hiyo ilifanyiwa 
marekebisho mwaka 2013.

Madhumuni ya Mfuko wa Elimu ni 
kuongeza nguvu za Serikali katika 
kugharimia miradi ya elimu ili kuinua 
ubora wa elimu na upatikanaji wake 
kwa usawa, katika ngazi zote za 
Elimu kwa Tanzania Bara na Elimu 
ya Juu kwa Tanzania Zanzibar.

Mfuko wa Elimu

Mfuko wa Elimu unapokea rasilimali 
fedha na vifaa ambazo hukusanywa 
na kuratibiwa na Mamlaka ya Elimu 
Tazania (TEA) kwa lengo la kufadhili 
miradi ya elimu nchini kutoka vyanzo 
mbalimbali ndani na nje ya nchi. TEA 
imepewa jukumu la kuhamasisha 
wadau mbalimbali nchini na nchi za 
nje kuchangia rasiimali mbali mbali 
kwa lengo la kusaidia juhudi za 
Serikali kuinua ubora, na kuongeza 
upatikanaji wa elimu kwa usawa.

DHAMIRA

Kutafuta rasilimali fedha na vifaa kwa 
ajili ya Mfuko wa Elimu na kuzigawa 
rasilimali hizo kwa ufanisi katika kufadhili 
miradi ya elimu ili kuboresha upatikanaji 
wa elimu bora na ujuzi kwa usawa.

DIRA

Kuwa Mfuko wa Elimu bora wenye hadhi 
ya kimataifa unaotatua changamoto 
za elimu nchini, kwa kutumia vyanzo 
mbalimbali vya mapato katika kuchangia 
maendeleo endelevu nchini.

Karibu katika chapisho la pili la Jarida la Mfuko wa Elimu 
ambalo limejikita katika utekelezaji wa majukumu ya 
Mamlaka ya Elimu Tanzania (TEA) katika robo ya tatu ya 
mwaka wa 2023 - 2024 yaani kuanzia mwezi Januari hadi 
Machi 2024.
Pamoja na mambo mengine katika kipindi hiki cha robo 
ya tatu ya mwaka TEA iliungana na taasisi nyingine za 
umma kutathmini utekelezaji na mafanikio yaliyofikiwa 
na Serikali katika kipindi cha miaka mitatu ya Rais wa 
Jamhuri ya Muungano wa Tanzania, Mhe. Dkt. 
Samia Suluhu Hassan madarakani mnamo tarehe 19 
Machi, 2024.
TEA ni miongoni mwa taasisi za umma chini ya Serikali ya 
awamu ya sita zilizounganisha nguvu katika kuboresha 
upatikanaji wa elimu bora kwa usawa kwa wananchi 
katika kipindi hicho cha miaka mitatu ya Mhe. Dkt. Samia 
Suluhu Hassan.
Katika kipindi hicho cha miaka mitatu ya Serikali ya awamu 
ya sita, kuanzia mwaka 2021/2022 hadi 2023/2024 TEA 
imefadhili miradi 324 ya elimu yenye thamani ya Sh. 
Bilioni 27 ikinufaisha shule za awali, shule za msingi, 
shule za sekondari, vyuo vya ualimu, vyuo vya ufundi na 
vyuo vya elimu ya juu. Miradi hiyo 324 inajumuisha ujenzi 
wa mabweni 22, vyumba vya madarasa 429, matundu ya 
vyoo 3,144 nyumba za walimu 96 na maabara za sayansi 
32 .
Aidha, TEA kupitia Mfuko wa Elimu wa Taifa imetoa 
ruzuku kwa taasisi za elimu kwa ajili ya ujenzi na 
uboreshaji wa miundombinu na ununuzi wa vifaa vya 
kujifunza na kufundishia katika vyuo vinne (04) vya Elimu 
ya Juu vilivyoko Tanzania Zanzibar, maktaba/vyumba 
vya kujisomea kimoja (01) ofisi na majengo ya utawala 
tisa (09), uboreshaji wa miundombinu kwa wanafunzi 
wenye mahitaji maalumu katika shule 11 na ununuzi 
wa madawati 150 na vifaa vya TEHAMA (kompyuta, 
kompyuta mpakato na vishikwambi) 220. Miradi yote 
hii imewezesha wanufaika 100,246 (ikiwemo wanafunzi 
wenye mahitaji maalumu 3,820) kupata elimu katika 
mazingira bora na rafiki. TEA inazingatia ufanisi wa hali 
ya juu katika miradi yote inayotekelezwa kupitia Mfuko 
wa Elimu wa Taifa  ili kufanikisha azma ya Serikali ya 
kuhakikisha kila mtoto wa kitanzania anapata elimu bora 
kwa usawa katika mazingira bora.

Dkt. Erasmus F. Kipesha 
Mkurugenzi Mkuu - TEA.

YALIYOMO
SALAAM ZA 
MKURUGENZI MKUU

Timu ya Uhariri:

Tarehe 19 Machi, 2024 
Mhe. Dkt. Samia Suluhu 
Hassan, Rais wa Jamhuri ya 

Muungano wa Tanzania ametimiza 
miaka mitatu madarakani ambapo 
Serikali yake imefanya maendeleo 
katika Sekta mbali mbali ikiwemo 
sekta ya elimu. 

Mamlaka ya Elimu Tanzania (TEA) 
ni miongoni mwa Taasisi za umma 
chini ya Serikali ya awamu ya 
sita zilizounganisha nguvu katika 
kuboresha upatikanaji wa elimu 
bora nchini katika kipindi cha 
miaka mitatu ya Mhe. Dkt. Samia 
Suluhu Hassan.

TEA imetekeleza miradi hiyo ya 
maendeleo kupitia Mfuko wa 
Elimu wa Taifa wenye lengo la 
kuongeza nguvu za Serikali katika 
kugharamia miradi ya elimu ili 
kuinua upatikanaji wa elimu bora 
kwa usawa katika ngazi zote za 
elimu kwa Tanzania Bara na elimu 
ya juu kwa Tanzania Zanzibar.

Miradi iliyofadhiliwa Kupitia 
Mfuko wa Elimu 

Katika kipindi cha kuanzia mwaka 
2021/2022 hadi 2023/2024 
Mamlaka imeweza kufadhili miradi 
324 ya elimu yenye thamani ya 
Sh. Bilioni 27 ikinufaisha shule za 

awali, shule za msingi, shule za 
sekondari, vyuo vya ualimu, vyuo 
vya ufundi na vyuo vya elimu ya 
juu. Miradi hiyo 324 inajumuisha 
ujenzi wa mabweni 22, vyumba vya 
madarasa 429, matundu ya vyoo 
3,144 nyumba za walimu 96 na 
maabara za sayansi 32 .

Aidha, Mamlaka imetoa ruzuku 
kwa taasisi za elimu kwa ajili 
ya ujenzi na uboreshaji wa 
miundombinu na ununuzi wa 
vifaa vya kujifunza na kufundishia 
katika vyuo vinne (04) vya Elimu ya 
Juu Tanzania Zanzibar, maktaba/
vyumba vya kujisomea kimoja (01) 
ofisi na majengo ya utawala tisa 
(09), uboreshaji wa miundombinu 
kwa wanafunzi wenye mahitaji 
maalumu katika shule 11 na 
ununuzi wa madawati 150 na vifaa 
vya TEHAMA (kompyuta, kompyuta 
mpakato na vishikwambi) 220. 

Miradi yote hii imewezesha 
wanufaika 100,246 (ikiwemo 
wanafunzi wenye mahitaji 
maalumu 3,820) kupata elimu  
katika mazingira bora na rafiki.

Mamlaka imeendelea kutoa 
ufadhili wa miradi ya elimu 
kwenye ngazi mbalimbali za elimu 
nchini ikiwemo utoaji wa vifaa vya 
kufundishia na kujifunzia, vifaa 

vya matumizi ya Teknolojia ya 
Habari na Mawasiliano (TEHAMA), 
vifaa saidizi vya wanafunzi 
wenye mahitaji maalum na 
makundi maalumu na ujenzi wa 
miundombinu ya elimu. 

Utekelezaji wa Mfuko wa 
Kuendeleza Ujuzi (SDF)
Katika kipindi hicho cha mwaka wa 
Fedha 2021/2022 hadi 2023/2024, 
Mamlaka ya Elimu Tanzania kwa 
kushirikiana na Wizara ya Elimu, 
Sayansi na Teknolojia ilitekeleza 
miradi chini ya Mfuko wa 
Kuendeleza Ujuzi (SDF).

Mfuko huo unaratibiwa chini ya 
Programu ya Kuendeleza Elimu 
ya Ujuzi na Mafunzo ya Stadi 
za Kazi Zenye Kuleta Tija Katika 
Ajira (Education and Skills for 
Productive Jobs-ESPJ) na Mpango 
Mkakati wa Kitaifa wa Kukuza na 
Kuendeleza Ujuzi Nchini (National 
Skills Development Strategy-
NSDS). Programu ya ESPJ inapata 
ufadhili wa Benki ya Dunia kwa 
kushirikiana na Serikali ya Jamhuri 
ya Muungano wa Tanzania.

Kwa ujumla wake miradi 
iliyotekelezwa chini ya Mfuko wa 
Kuendeleza Ujuzi imenufaisha 
vijana 49,063 [Wanawake 22,413 
(46%) na Wanaume 26,650 (54%)] 

MIAKA MITATU YA MHE. RAIS DKT. SAMIA SULUHU HASSAN 
MADARAKANI NA UBORESHAJI WA MIUNDOMBINU YA ELIMU

Muonekano wa nyumba za walimu zilizojengwa na Taasisi ya Flaviana Matata kwa ushirikiano 
na TEA katika shule ya Msingi Msinune Wilayani Bagamoyo Mkoani Pwani.

Inaendelea Uk. 04

Katibu Mkuu Wizara 
ya Elimu na Mafunzo 
ya Amali Zanzibar 

Dkt. Mwanakhamis Ameir 
amepongeza utekelezaji 
wa Mpango wa Ufadhili wa 
Mafunzo ya Ujuzi kwa Vijana 
Wanaotoka Kaya Maskini na 
Wanaoishi katika Mazingira 
Magumu (Bursary Scheme 
for Vulnerable Groups) 
uliowanufaisha vijana 600 
kutoka Tanzania Zanzibar 
kupitia Mfuko wa Kuendeleza 
Ujuzi (SDF) chini ya usimamizi 
wa Mamlaka ya Elimu Tanzania 
(TEA). 

Akizungumza katika mahafali 
ya wanufaika wa mafunzo 
hayo Januari 31 2024 huko 
Kaskazini Unguja, alihimiza 
wanufaika wa mafunzo hayo 
kutoka Unguja na Pemba 
kutumia ujuzi waliopata katika 
kutafuta fursa za maendeleo.

‘‘Msiende kulala majumbani 
wakati tayari elimu na ujuzi 
mnao. Nendeni mtaani 
mkazisake fursa, zipo nyingi 
lakini haziwezi kukufuata 
nyumbani …’’, alisema  Dkt. 
Mwanakhamis

Ameongeza kuwa Serikali 

ya Jamhuri ya Muungano 
wa Tanzania na Serikali 
ya Mapinduzi ya Zanzibar 
zinatambua changamoto 
zinazokabili kaya maskini na 
ndiyo maana inatoa mafunzo 
ya amali kwa kaya hizo kama 
njia ya kuzikwamua.

Kwa upande wake mwakilishi 
wa Katibu Mkuu Wizara ya 
Elimu Sayansi na Teknolojia 
Bw. Ephrahim Simbeye 
alieleza kuwa mwaka 
2020/2021 Serikali ya Jamhuri 
ya Muungano wa Tanzania na 
Benki ya Dunia zilikubaliana 

kuanzisha Mpango wa 
Ufadhili wa Mafunzo ya Ujuzi 
kwa vijana wanaotoka Kaya 
Maskini na Wanaoishi katika 
Mazingira Magumu ikiwa ni 
sehemu ya ufadhili wa Mfuko 
wa Kuendeleza Ujuzi (SDF).

Alibainisha kuwa kupitia 
mpango huo zaidi ya 
watanzania 49,000 
wamenufaika na mafunzo 
ya amali na ujuzi Tanzania 
nzima wakimemo vijana 600 
wanaotoka Tanzania Zanzibar 
hivyo ni ishara mpango 
umekuwa na matokeo chanya 
kutokana na muitiko wa 
wanufaika.

Kaimu Mkurugenzi Utafutaji 
Rasilimali na Usimamizi wa 
Miradi kutoka TEA Bw. Masozi 
Nyirenda alieleza lengo la 
mpango ni kuwezesha vijana 
wanaotoka kaya maskini na 
makundi maalumu kujipatia 
ujuzi ili kushiriki  shughuli 
za kiuchumi kwa kujiajiri au 
kuajiriwa hivyo  kujiingizia 
kipato.

WANUFAIKA WA MPANGO WA UFADHILI WA MAFUNZO 
YA UJUZI KWA VIJANA WANAOTOKA KAYA MASKINI 

WAHIMIZWA KUCHANGAMKIA FURSA

Mgeni Rasmi Naibu Katibu Mkuu Wizara ya Elimu na Mafunzo ya Amali Zanzibar Dkt. Mwanakhamis 
Ameir akitoa cheti kwa mmoja wa wanufaika wa Mpango wa Ufadhili kutoka Kaya Maskini waliosoma 
mafunzo ya amali kupitia ufadhili wa TEA. 

Baadhi ya wanufaika wakiwa kwenye picha ya pamoja na Mgeni Rasmi Dkt. Mwanakhamis Ameir mara 
baada ya kutunukiwa vyeti vyao.

Mkurugenzi Mkuu wa 
Mamlaka ya Elimu Tanzania 
(TEA) Dkt. Erasmus Kipesha 

ambaye pia ni mwenyekiti wa 
Baraza la wafanyakazi la TEA 
amewaeleza wajumbe wa baraza 
hilo kuwa suala la utafutaji raslimali 
kwa ajili ya Mfuko wa Elimu wa 
Taifa ni kipaumbele cha juu cha 
Mamlaka ili kufikia malengo yake 
ya kufadhili miradi ya kuboresha 
miundombinu ya elimu.

Dkt. Kipesha alikuwa akizungumza 
katika kikao cha pili cha baraza la 
pili la wafanyakazi kilichofanyika 
Januari 19, 2024 mjini Morogoro.

“TEA ilianzishwa kwa sheria ya 
Mfuko  wa Elimu  na mfuko huo 
jukumu lake ni kutafuta rasilimali 
kutoka kwa wadau mbalimbali 
wa masuala ya elimu ili kujenga 
miundombinu ya elimu, alisema 
Dkt. Kipesha”

Aliongeza utekelezaji wa jukumu 
hilo siyo wa mtu ama idara moja 
bali ni wajibu wa kila mtumishi 
kutafuta vyanzo vya mapato ili 
kufikia malengo yaliyowekwa.

Wajumbe wa baraza walipokea 
taarifa hiyo ya Mkurugenzi Mkuu, 
wakaijadili na kuahidi kushirikiana 
kwa pamoja kutafuta wafadhili 
na wachangiaji wa elimu kupitia 
Mfuko wa Elimu wa Taifa.

UTAFUTAJI RASILIMALI KIPAUMBELE CHA TEA - DKT. 
KIPESHA

Mkurugenzi Mkuu wa Mamlaka ya Elimu Tanzania (TEA) Dkt. Erasmus Kipesha akifafanua jambo katika 
kikao cha pili cha Baraza la wafanyakazi wa Mamlaka hiyo kilichofanyika mjini Morogoro.

Baadhi ya wajumbe wa Baraza la wafanyakazi la TEA wakisikiliza na 
kufuatilia katika kikao cha pili cha Baraza hilo kilichofanyika mjini 
Morogoro.

Kaimu Mkurugenzi Huduma za Taasisi CPA Mwanahamis Chambega 
akitoa taarifa ya utekelezaji wa bajeti ya Mamlaka .

kutoka maeneo mbali mbali nchini, 
ambapo jumla ya ruzuku kiasi 
cha Sh. 20.4 Bilioni kilitumika 
kugharamia mafunzo ya vijana 
hao. Aidha, kati ya wanufaika 
49,063 waliopata mafunzo, TEA 
ilitoa ufadhili wa mafunzo kwa 
vijana 457 wenye ulemavu, na 
vijana 600 wa Tanzania Zanzibar 
ambapo imetumia ruzuku ya kiasi 
cha Sh. 574.3 Milioni kugharamia 
mafunzo haya.

Matokeo ya Ufuatiliaji 
yamebainisha kuwa zaidi ya 
asilimia 80 ya vijana wote waliopata 
Mafunzo wameweza kujiajiri au 
kuajiriwa; hivyo, kupata kipato na 
kuweza kujikimu wao wenyewe na 
familia zao

Michango Kutoka kwa Wadau
Katika Mwaka 2021/2022 hadi 
2023/2024, Mamlaka imeendelea 
na utekelezaji wa makubaliano ya 
ufadhili wa wadau na kuhamasisha 
wadau mbalimbali kuchangia 
maendeleo ya elimu kupitia Mfuko 
wa Elimu ambapo yalileta matokeo 
ya michango na ufadhili wa Sh. 
Bilioni 1.3 kama ifuatavyo:

Mkataba wa makubaliano 
umesainiwa kati ya TEA na Mamlaka 
la Hifadhi za Taifa (TANAPA) kwa 
ajili ya utekelezaji wa miradi ya 
ujenzi wa miundombinu ya elimu 
katika shule 13 zilizopo jirani 
na Hifadhi za Taifa. Hadi kufikia 

Mwaka wa Fedha 2023/24 miradi 
nane inatekelezwa katika shule 
saba, shule nne za msingi na shule 
tatu zikiwa za sekondari. Miradi 
iliyokwishaanza kutekelezwa ina 
thamani ya Sh. Milioni 765.9. 
Kampuni ya Darsh Industries 
Limited imetoa msaada wa chakula 
na kulipia maji na umeme kwa ajili 
ya Shule ya Msingi Engira iliyopo 
Jijini Arusha. Gharama ya mchango 
huo inafikia Sh. Milioni 225.6 Jumla 
ya wanafunzi 3,500 wamenufaika 
na ufadhili huu.

Taasisi ya SAMAKIBA ilichangia 
kiasi cha Sh. Milioni 5 ambazo 
zimetumika katika ununuzi wa 
vifaa (Braille Machines) kwenye 
shule ya wanafunzi wenye mahitaji 
maalumu wanaosoma Shule 
ya Msingi Toangoma, iliyopo 
Halmashauri ya Manispaa ya 
Temeke. 

Shirika la BRAC Maendeleo 
Tanzania limewezesha upatikanaji 
wa vifaa vya kufundishia ikiwa ni 
kompyuta mpakato (laptops) 60, na 
vishkwambi (tablets) 60 kwa Shule 
za Sekondari za Miburani, Wailes 
na Karibuni zilizopo Halmashauri 
ya Wilaya ya Temeke. Mradi huu 
wenye thamani ya Sh. Milioni 
132.6 unaendelea kunufaisha 
walimu 45 na wanafunzi 1,800.

Camara Education Tanzania 
imechangia Vifaa vya TEHAMA 

(Computer) 100 zenye thamani ya 
Sh. Milioni 37.

Kampuni ya Baobab Shalom 
Limited imechangia Majarida 700 
ya Sayansi na Teknolojia yenye 
thamani ya Sh. Milioni 4.9.

Kampuni ya Nissan Tanzania 
imechangia jozi 200 za viatu zenye 
thamani ya Sh. Milioni 6.6 kwa ajili 
ya wanafunzi wenye uhitaji wa 
viatu.

Taasisi ya Asilia Giving imetoa 
ufadhili wa Sh. Milioni 80.9. kwa 
ajili ya kuwasomesha vijana 90 kozi 
ya Utalii na Ukarimu katika Chuo 
cha Hoteli na Utalii VETA (VHTTI) 
Arusha. Vijana hawa wanatokea 
katika jamii zinazozunguka hifadhi 
za Taifa ambako kampuni hii 
hufanya kazi za utalii.

Taasisi ya Flaviana Matata imetoa 
Sh. Milioni 100 na TEA kuongezea 
Sh. Milioni 50 kufadhili ujenzi wa 
nyumba sita za walimu katika shule 
ya Msingi Msinune, iliyopo Wilaya 
ya Chalinze katika Mkoa wa Pwani. 

Kampuni ya Sayari Safi inatekeleza 
mradi wa kuweka maji safi na 
salama katika shule za msingi na 
sekondari Tanzania, ambapo kwa 
awamu ya kwanza hatua za awali 
zimeanza kwa kufanya tathmini ya 
mahitaji katika shule za msingi na 
sekondari 70 zilizopo Mkoa wa Dar 
es Salaam. Awamu ya kwanza ya 
mradi huu utagharimu Sh. Milioni 
60. Mradi utatekelezwa katika 
mikoa mbalimbali kwa awamu.

Hitimisho
Mamlaka ya Elimu Tanzania 
inazingatia azma ya Serikali 
ya kuhakikisha kuwa elimu 
inayotolewa katika ngazi zote 
za elimu ni bora kuwezesha 
wahitimu kukabiliana na mazingira 
wanayoishi. Azma hiyo inaenda 
sanjali na lengo la nne la Maendeleo 
Endelevu Duniani linalohimiza 
elimu bora, yenye usawa na kutoa 
fursa kwa wote kujiendeleza. 
Tunatambua kwamba elimu 
bora ni moja ya nguzo muhimu 
za kuwezesha watu na Taifa kwa 
ujumla kufikia maendeleo.

Inatoka Uk. 01

MIAKA MITATU YA MHE. RAIS DKT. SAMIA S. HASSAN ...

Muonekano wa matundu 24 ya vyoo yaliyojengwa na Mamlaka ya Elimu Tanzania (TEA) kupitia ruzuku ya 
Mfuko wa Elimu wa Taifa katika Shule ya Msingi Nkoma A iliyopo Halmashauri ya Wilaya ya Itilima – Simiyu.

Mamlaka ya Elimu Tanzania 
(TEA) na Kampuni ya Altezza 
Travel inayojihusisha 

na masuala ya kitalii zimesaini 
Makubaliano ya Ushirikiano 
(MoU) kwa ajili ya kampuni hiyo 
kutoa msaada wenye thamani ya 
Dola elfu 20 kwa ajili kuboresha 
miundombinu ya shule na 
wanafunzi wenye mahitaji katika 
Mkoa wa Arusha.

Hatua hiyo imelenga kuboresha 
mazingira ya kujifunzia na 
kufundishia pamoja na vifaa vya 
shule kwa wanafunzi wanaotoka 
katika kaya zenye mahitaji katika 
Mkoa wa Arusha.

Hafla fupi ya kubadilishana hati 
za makubaliano ilifanyika Machi 
16, 2024 Makao Makuu ya Altezza 

Travel iliyoko Machame Mkoani 
Kilimanjaro. 

Katika hafla hiyo Kaimu 
Mkurugenzi wa Utafutaji Raslimali 
na Usimamizi wa Miradi ya Elimu 
Bw. Masozi Nyirenda na Meneja 
wa kampuni ya Altezza Travel Bw. 
Dickson F. Muganda waliwakilisha 
pande hizo mbili.

Kwa mujibu wa Makubaliano hayo 
ya pamoja kampuni ya Altezza 
Travel itashirikiana na Mfuko 
wa Elimu unaosimamiwa na TEA 
kujenga miundombinu ya elimu 
pamoja na kusaidia wanafunzi 
150 wanaotoka kaya maskini ili 
kuwawezesha kupata elimu bora.

Kwa mujibu wa Bw. Muganda 
wanafunzi watakaonufaika na 
msaada huo watapatiwa sare za 

shule, vitabu na vifaa vingine vya 
kujifunzia.

Bw. Nyirenda amepongeza 
kampuni ya Altezza na wadau wote 
wanaochangia kupitia Mfuko wa 
Elimu wa Taifa ambao kutokana 
na kuchangia wanapata sifa za 
kunufaika na msamaha wa kodi 
kama ilivyoanishwa katika Sheria 
ya Kodi ya mwaka 2004 kifungu 
cha 16 (1).

Wachangiaji wanatambuliwa 
rasmi kwa kupewa cheti cha 
utambuzi Certificate of Education 
Appreciation (CEA) ambacho 
kinasainiwa kwa pamoja na 
Kamishna Mkuu wa Mamlaka ya 
Mapato na Mkurugenzi Mkuu wa 
TEA.

Cheti hiki cha CEA kinaweza 
kutumika ndani ya miaka sita 
tangu kutolewa ambapo hutumika 
kuomba msamaha wa kodi.

MAMLAKA YA ELIMU TANZANIA (TEA) NA KAMPUNI YA 
ALTEZZA TRAVEL ZASAINI MAKUBALIANO YA USHIRIKIANO 

(MoU) KUBORESHA MIUNDOMBINU YA ELIMU

Meneja wa kampuni ya Altezza Travel Bw. Dickson F. Muganda pamoja na Meneja wa Huduma 
za Sheria kutoka Mamlaka ya Elimu Tanzania (TEA) Bi. Christina Meela wakibadilishana hati za 
makubaliano Machame Mkoani Kilimanjaro yalipo Makao makuu ya Kampuni ya Altezza Travel.

Tarehe 16 Machi 2024 Ester 
Shebe mkazi wa Dar es Salaam 
anaibuka Mkulima Bora wa 

Mwaka katika Tuzo za Viwanda 
kwa Wanawake Wajasiriamali 
ambazo zinaandaliwa na Chama 
cha Wanawake Wafanyabiashara 
Tanzania (TWCC).  Bi. Shebe 
amepata tuzo hii kupitia kampuni 
yake ya kilimo cha Uyoga ya Goba 
Mushroom Zone ya Dar es Salaam.

Ester aliingia kwenye kinyang’anyiro 
cha tuzo za TWCC baada ya kuona 
tangazo katika group la WhatsApp 
ambapo washiriki walitakiwa 
kuomba kura kwa njia ya mtandao. 
Anaongeza kuwa ushindi wa hivi 
karibuni umemsaidia kutangaza 
biashara yake ya kilimo cha uyoga.

Hii ni tuzo ya tatu kwa miaka mitatu 
mfululizo kwa Bi. Shebe ambapo 
mwaka 2023 mwezi Agosti alipata 
tuzo ya mkulima bora wa Mkoa wa 
Dar es Salaam katika maonyesho 
ya wakulima (Nane nane) ya 
Kanda ya Mashariki yaliyofanyika 

Mkoani Morogoro na Mwaka 2022 
alitunukiwa tuzo ya Malkia wa 
Nguvu inayotolewa na vyombo vya 
Habari vya Clouds Media ambazo 
zinatambua mafanikio ya wanawake 
katika nyanja mbali mbali za 
maendeleo nchini.

Bi. Ester amefanikiwa katika kilimo 
biashara cha Uyoga baada ya 
kupata  mafunzo ya kilimo hicho 
kupitia Mfuko wa Kuendeleza Ujuzi 
(SDF) uliosimamiwa na Mamlaka 
ya Elimu Tanzania (TEA) kwa lengo 
la kuwezesha vijana, akinamama 
na makundi mengine kujipatia 
ujuzi na stadi za kazi kwa lengo la 
kuwawezesha kujiajiri au kuajiriwa.

Anakiri kuwa kilimo cha uyoga 
kimebadilisha maisha yake 
ambapo kwa sasa anapata mapato 
ya yanayomsaidia kujikimu na 
kuhudumia familia yake.

Kabla ya kuanza ujasiriamali wa 
kulima na kuchakata Uyoga, Bi. 
Shebe alikuwa muuguzi katika moja 
ya hospitali jijini Dar es Salaam lakini 

anaongeza kuwa alikuwa na ndoto ya 
kuwa mjasiriamali na hivyo ufadhili 
wa SDF ulimwezesha kutimiza ndoto 
yake.

“Kabla ya mafunzo ya SDF nilikuwa 
nimemuona mkulima wa Uyoga 
akihojiwa kwenye TV nilimtafuta na 
alinipa ushirikiano, lakini mafunzo ya 
SDF yaliyokuwa yanatolewa kupitia 
Shirika la Kuendeleza Viwanda 
Vidogo (SIDO) jijini Dar es Salaam 
yalinijengea uwezo zaidi”. Amesema 
Esta.

Kwa sasa Esta analima na kuchakata 
Uyoga katika makazi yake yaliyoko 
Goba katika Wilaya ya Ubungo. 
Miongoni mwa bidhaa anazozalisha 
ni mvinyo, keki, samosa na pilipili za 
uyoga.

Kuhusu soko anasema anauza 
bidhaa zake katika hoteli, maduka 
maofisini na kwa mtu mmoja 
mmoja. Mjasiriamali huyo pia 
anatoa mafunzo ya kilimo cha Uyoga 
ambao unafaida nyingi za kiafaya 
kwa watumiaji.

Kuhusu changamoto anasema 
wakati wa majira ya joto uzalishaji 
wa Uyoga unapungua na katika 
kukabiliana na changamoto hiyo 
anatumia njia za asili za kupooza 
mabanda ya uyoga kwa kuweka 
mkaa ambao humwagiwa maji. 
Esta ana ndoto ya kuwa na kiwanda 
kikubwa cha kuzalisha mvinyo wa 
Uyoga.

Mfuko wa Kuendeleza Ujuzi (SDF) ni 
sehemu ya Programu ya Kuendeleza 
Elimu ya Ujuzi na Mafunzo ya Stadi 
za Kazi zenye kuleta Tija katika Ajira 
(ESPJ) na Mpango Mkakati wa Kitaifa 
wa Kukuza na Kuendeleza ujuzi 
nchini (NSDS).

Zaidi ya wananchi 49,000 
wamenufaika na ruzuku ya Mfuko 
wa Kuendeleza Ujuzi katika awamu 
ya kwanza ya utekelezaji wa mpango 
huo ambao umekamilika Desemba 
2023.

KILIMO CHA UYOGA KILIVYOBADILI MAISHA YA ESTER 
SHEBE

Bi.  Ester Shebe akiwa na tuzo ya Mkulima Bora wa Mwaka katika Tuzo za Viwanda kwa Wanawake 
Wajasiriamali ambazo zinaandaliwa na Chama cha Wanawake Wafanyabiashara Tanzania (TWCC).

Shule ya Sekondari William Lukuvi 
ya Halmashauri ya Wilaya ya Iringa 
Mkoani Iringa    imenufaika na 
ujenzi wa maabara mbili za Sayansi 
(Kemia na Biolojia) kwa ufadhili 
wa Mfuko wa Elimu wa Taifa 
unaosimamiwa na Mamlaka ya 
Elimu Tanzania (TEA) kwa thamani 
ya Sh. Milioni 181.11.  

Mradi huo utanufaisha mamia 
ya wanafunzi wa shule hiyo ya 
sekondari ya kata ambayo ipo 
kwenye umbali wa Km. 98 kutoka 
makao makuu ya Halmashauri na 
ikiwa na jumla ya wanafunzi 626.

Mkuu wa Shule hiyo Mwl. Godwin 
Isaya amesema maabara hizo 
zilikuwa ni hitaji kubwa na kwamba 
ujenzi wake umeongeza ari ya 
wanafunzi kupenda masomo 
ya Sayansi na kuongeza tayari 
wanafunzi 80 kati ya 170 walioko 

kidato cha tatu wamejiunga na 
mkondo wa masomo ya Sayansi.

Mwalimu huyo anaongeza shule 
hiyo inaongoza kwa kuwa na idadi 
kubwa ya wanafunzi wa mkondo 
wa sayansi katika shule za kata za 
halmashauri hiyo.

Nae Kaimu Meneja Miradi ya 
Elimu kutoka TEA Bi. Mwafatuma 
Mohamed alisema, ujenzi wa 
maabara ya Kemia na Biolojia katika 
shule ya Sekondari William Lukuvi 
umelenga kuboresha mazingira ya 
kujifunzia na kufundishia.

Serikali kupitia Mamlaka ya Elimu 
Tanzania inayosimamia Mfuko 
wa Elimu wa Taifa imeendelea 
kuwekeza katika sekta ya elimu 
hapa nchini kwa kuhakikisha 
inaboresha na kuimarisha 
miundombinu ya kujifunzia na 
kufundishia kwa lengo la kuongeza 

ubora wa elimu na upatikanaji 
wake.

“Ujenzi wa 
maabara hii 
umebadilisha 

upepo wa masomo 
kabisa katika 
shule yetu, idadi 
ya wanafunzi 
wanaochagua 
mkondo wa Sayansi 
unazidi kupanda kila 
siku”
alisema Mwl. Isaya.’

UBORESHAJI MIUNDOMBINU YA ELIMU UNAVYOONGEZA 
ARI YA MASOMO YA SAYANSI

Jengo la Maabara ya Sayansi  katika Shule ya Sekondari William Lukuvi.

Changia Mfuko wa Elimu;
Boresha Miundombinu ya Elimu  

Mamlaka ya Elimu Tanzania (TEA)
S.L.P. 2516, Dodoma, Tanzania.

www.tea.or.tzinfo@tea.or.tz officialteatz


